
josetxo ibarguren -  euskaltel-euskadi taldeko medikua 

«Kirol ahula delako kolpatzen du gogor dopinak txirrindularitza» 

Gizartean egunerokoak diren delituekin alderatzen du dopina, baita gizarteak txirrindularitzari buruz duen iritzia ere. «Ez naiz mediku-izarra» dio, eta medikuek txirrindulariaren arrakastan eragin gutxi dutela. 

andoni urbistondo - DERIO 

Gizon txikia da garaieraz Josetxo Ibarguren eibartarra, justu-justu gainditzen du metro eta erd, baina eskuzabala da oso solasean, gardena azalpenetan, eta eskarmetu handikoa galdera zitaletan. Hasi berria da taldean, baina itxuraz, ezin hobe moldatu da. Argazkiak egiten ari dela, ingurumarian den txirrindulari batek «ekar dezatela koska bat, ez da ikusten-eta». Barrez hasi da Ibarguren. Alboko denak ere bai. 1995ean hasi zen lanean txirrindulari taldeetako mediku jardunean eta egun Alacanten bizi da (Herri Katalanak). 

Asteartean egin zuen taldeak aurkezpena, eta Iban Mayok berak baino arreta handiagoa erakarri zenuen ia-ia. Nola hartu duzu hori? 

Egia esan, gaindituta eta deseroso sentitu nintzen, elkarrizketa mordoa eta beste... nik taldeko beste langile bat bakarrik izan nahi dut. 

Nolatan etorri zara Euskaltel-Euskadira? 

Beno, Migel Madariagak telefonoz deitu zidan. Ni Italian oso gustura nengoen, baina kontratupeko loturarik gabe, eta eskaintza eta proiektua aurkeztu eta erabakia hartu nuen. Hasieran zalantza izan nuen Lamprerekin, Madariagari ahalik eta beranduen erantzuteko eskatu zidaten, baina azkenean erabakia hartu nuen. 

Zu zeu, Josetxo Aramendi eta Mikel Sanchez (Mediplan) izango zarete mediku taldeko kideak. Zein izango da lan banaketa? 

Euskaltel-Euskadira etortzeko arrazoietako bat izan da hiru lagun arituko garela lanean. Ez naiz heziketa fisikoko profesionala, eta mediku bakar batek nekez eraman dezake 25 laguneko talde oso bat bakarrik. Lasterketetako medikua izango naiz, eta beste biek eta kirol zuzendariek prestakuntza fisikoa koordinatuko dute. Nik egun asko egingo ditut kanpoan, ezingo nuke han eta hemen, bi lekutan, aldi berean egon. 

1999. urtean, Euskaldunon Egunkaria-n egindako elkarrizketan, medikuak deabruak zinetela zenioen. Antzera jarraitzen al duzue? 

Orduan medikuak ginen deabruak. Egun, txirrindularitzan gabiltzan denok gara deabruak: Txirrindulariak, managerrak... 

Eta hori zer da, ona edo txarra? 

Txirrindularitza garrantzitsuagoa da, eta kontu onei eta txarrei arreta gehiago ematen zaio. Dopinarekin zerikusia duten berriengatik txirrindularitzak jasotzen du egur gehiena. Kontrolak milaka egiten dira eta positiboak gutxi batzuk dira. Gutxi horiek, ordea, ehunka kasuren burrunba eragiten dute. Gizarteko egoerarekin alderaketa eginez gero, errazago ulertzen da. Gizartean dozenaka delitu egiten dira egunero, txirrindularitzan baino askoz gehiago, baina oihartzun txikiagoa dute. 

Eta zergatik dago txirrindularitza jomugan? 

Teoria bat dut, agian ez da zuzena. Oinarri sozialik gabeko kirola da txirrindularitza. Futbolean, mende bat bete duten talde batzuk daude, eta mende bat barru ere hor egongo dira, oinarri sozial garrantzitsua dutelako, eta etekin ekonomiko handiak lortzen dituztelako. Futbolean dopin kasuren bat agertzen bada, agian jokalari batek, mediku batek, zuzendaritza batzordeak ordainduko du, baina babesleek hor jarraituko dute. Txirrindularitzan babeslea galtzen bada, dena galtzen da, ez dago irtenbiderik. Kirol ahula da txirrindularitza, sendotasun ekonomikoari dagokionez, eta horregatik kolpatzen du hain gogor dopinak. Jendeak ez du ordaintzen txirrindularitza probak ikusteko. Futbola ikusteko bai. 

Medikuen lanak berebiziko garrantzia hartu du, mediku izar bilakatu zarete. 

Hori norberak eman nahi dion garrantziaren araberakoa da. Beharrezkoak garela? Bai, baina masajista, mekanikaria, mekanikariaren laguntzailea, autobuseko gidaria, kirol zuzendaria, managerra eta txirrindulariak ere beharrezkoak dira. Medikua burua izatea? Ez nago ados. Txirrindulariei buruz hitz egin behar da. 

Ba al dago mediku izarrik? 

Bai, noski, baina abokatu izarrak, epaile izarrak, kazetari izarrak, polizia izarrak ere bai. Ez zait gaizki iruditzen, ahal duenak handinahikerian ibili nahi badu, ibil dadila. Nik ez dut nahi. 
Ohikoa bilakatu da txirrindulari batek arrakasta lortzean, mediku batekin edo bestearekin dabilelako izan dela esatea. Zergatik? 

Hori betiko esamesa da. Mediku zentroetako kontsultan ere, medikua ona bada, gaixoek konfiantza handiagoa izango dute. Medikua txarra bada, ez hainbeste. 
Txirrindulari baten arrakastaren zein portzentaje dagokio medikuari? 

Ez da portzentajeez hitz egin behar. Nire iritziz, oso-oso txikia da. Medikuak, gehienez, karreristaren nekea murriz dezake, masajistak giharrak zaindu, mekanikariak bizikleta gaineko jarrera hobeagoa izan dadin lagundu. Talde osoaren lana da txirrindularia ahalik eta ondoen zaintzea, gero berak neurria eman dezan. Meritu ia dena txirrindulariarena da. 

Ezin ukatu txirrindulariak oso ondo ezagutzen dituzuela, informazio asko duzuela, errendimendu hobea nola eman dezaketen badakizuela. Jakintza hori ez al da arriskutsua? 

Nik uste ez dugula hainbesteko informaziorik. Ez gara orojakileak, hala balitz matematikariak ginatekeelako, eta ez medikuak. Txirrindularitza ez da matematika, zorionez, bi gehi bi ez dira lau. 

Txirrindulari askok euren mediku pertsonala dute, eta zuek ezin duzue hori saihestu. Zuentzat arazo handia al da hori? 

Ez, norberak nahi duena egiteko askatasuna daukalako. Bi kontu daude egoera horren inguruan: askatasuna eta erantzukizuna. Txirrindulari batek mediku pertsonala nahi badu, erabaki horrek ekar dakizkiokeen ondorioak onartzeko prest egon behar du. 

Egiten duzuen oro zehatz-mehatz aztertzen da. Iñaki Arratibelek bere duintasuna auzitan jarri delako utzi du bere jarduna. 

Nekagarria bada zaintzapean lan egitea, bai, baina non ez da halakorik gertatzen? Zure lanean ere halamoduzko zaintzapean zaude, baldin eta jabea ez baldin bazara. Nagusiak beti epaitzen du jendearen lana, lanbide guztietan. Guk, gainera, jendaurrean egiten dugu lana, eta zaintza hori onartu beste erremediorik ez dugu. Arratibelek hartutako erabakia penagarria da, baina ulertzen dut. 

Festinako Willy Voet masajistak zuk dopatzeko produktuak eman zenizkiola esan zuen. Ostera ere, Rumsasen emaztearen autoan, zuk sinatutako errezeta bat agertu zen, zertan dira kontu haiek? 

Voetena banekien gezurra zela, eta ez nintzen arduratu. Rumsasena larriagoa zen, nire sinadura eta datuak zirelako garbi agertzen ziren bakarrak, baina nik sinatutako errezetako produktuak legezkoak ziren. Han zeuden beste batzuk ez ziren legezkoak, baina ez nituen nik baimendu. Prentsan gaizkile bat banintz bezala agertu nintzelako larritu nintzen, batez ere, baina lasai-lasai, beti ere. 

Dopina egon, badagoela esan izan duzu beti, baita dopinak ez duela astoa odol garbiko zaldi bilakatzen. Zertarako, orduan, dopina? 

Eguneroko bizitzan ehunka pizgarri daude, legezkoak eta legez kanpokoak. Gizartean lapurreta, iruzurra, hilketa eta bestelako delituak badaude? Bai. Arau-hauste horiek zigortzeko hainbat lege dago, baina lege horiek lortzen al dute delituak desagertzea? Ez, eta ez da inoiz lortuko. Muga garbia dago legezkoaren eta ez denaren artean, eta beti egongo da norbait prest muga hori gainditzeko, etekina ateratzeko, eta arriskua hartuta. Zergatik dago dopina? Lehiakortasuna dagoen heinean, beti egongo delako norbait prest bere errendimendua hobetzeko, jendeak lanpostua hobetzeko egiten duen moduan. 

Transfusioak gora, transfusioak behera, izugarri puztu da egoera. 

Batzuek odol transfusioak badaudela diote, besteek ezetz. Zientzialarien esku dago erabakia, eta ni ez naiz. Ezin dut iritzirik eman. Edonork dakiena dakit, 70eko hamarkadan Eskandinavian usu egiten zirela odol transfusioak, askoz gehiago ez. 

Tankera horretako gertaerek orokortu egiten dituzte jendearen esanak: «goraino jarrita dabil» esaldiak gero eta ohikoagoak dira. 

Ez nago guztiz ados. Esan nahi dut, bizitzako beste edozein arlotan ere tankera horretako esanak ohikoak dira. Demagun, enpresa batean, norbaitek postu hobeagoa lortzen badu, ondokoak beti izango du lorpen hori meritu propioengatik ez dela izan pentsatzeko joera, aldaba onak dituelako lortu duela postua. Gizakiak bere-berezkoak ditu susmoa eta inbidia, eta hori ezin da aldatu. Zenbaitzu goraino jarrita dabiltzala? Jakina. Norbera aske da nahi duena egiteko. 

Han eta hemen ibilia zara. Ederki ezagutzen dituzu Belgikako eta Italiako txirrindularitzak. Haiekin alderatuta, zein da euskal txirrindularitzaren egoera? 

Nik uste maila berean dagoela. Zaleriari dagokionez, bi herri horietakoa bezain ona edo hobea da. Gurean beti dago jendea bide bazterrean, baita afizionatuetan ere. Han klasikoak, egun bateko probak dituzte maiteago, hemen aste bateko itzuliak, edo hiru astekoak. Euskal Herriak oso irudi ona dauka atzerrian, txirrindularitzan. Urteak egin ditut atzerriko taldeetan, eta taldeak Euskal Herrira oso gustura etortzen direla ziurta dezaket. 

Eta medikuntzari dagokionez, egoera ere ona da. Euskal Herriko mediku asko zaudete punta-puntan. 

Hala da, bai. Nik uste zaletasuna txiki-txikitatik hartzen dugula Euskal Herrian, eta hori ere lagungarria da. 

Zer moduzko harrera egin dizute taldean lehen egun hauetan? 

Oso ona. Ia denak ezagutzen ditut, neoprofesionalen bat izan ezik. Euskadi Fundazioan hasi nintzen lanean 1995. urtean, eta orduan zeuden laguntzaileek lanean jarraitzen dute. Txirrindulariekin ere ondo, lasterketa askotan eurekin harreman zuzena izan dudala pentsatu behar da. 

Zein neurri eman dezake taldeak? 

Galdera zaila da hori. Iritsi berria naiz, topiko batekin erantzungo dut. Proiektu berria den heinean, ilusioarekin arituko naiz. Giroa oso ona da, helburuak kirol zuzendariek finkatuko dituzte, ez nik. Gaia badago, eta gu gai horrek emaitza ona eman dezan saiatuko gara. 

«Alacanten entrenatzen naiz» 

48 urte ditu Josetxo Ibargurenek. Kirol medikuntzako tesia Eddy Merckxen afizionatu taldearekin egin zuen, 1993. urtean, Belgikan. 1995. urtean Euskadi Fundazioko medikua izan zen. 1997-1999 bitartean Lotton, 2000-2001ean Baneston eta azken hiru urteak Lampren egin ditu. 

Zarautzen bizi zinenean egun askotan irteten omen zinen bizikletan kostaldeko bidetik. 

Nork esan dizu hori? Zarauzko koadrilako lotsagaberen batek (barrez). Orain bost urte Alacantera joan nintzen bizitzera, eta ahal dudanean, kilometro batzuk egitera irteten naiz. Kostaldez aldatu dut, Kantauri itsasoaren partez, Mediterraneo itsasoa, baina zaletasuna ez da itzali. Han 20 gradu inguru egiten ditu ia urte osoan eta hori plazera da. Hemen ez da hain erraza. Batez beste, urtero, 150 bat egun egiten ditut etxetik urrun. Etxean nagoenean lasai egotea ere atsegin dut. 

Zure etxean bizikleta bat omen daukazu gordeta. Egia al da? 

Bai, bai. Eddy Merckx bizikleta bat da. Beste bat ere badaukat. 

Zergatik gordetzen dituzu bizikletak etxean? 

Asko maite dudan tresna bat delako. 

Zertan aldatu da txirrindularitza azken hamarkadan, zerbaitetan aldatu bada? 

Bai, dezente aldatu da. Norbanakotasunak pisu handiagoa du egun, eta kirola askoz profesionalagoa da. Taldeetako egitura askoz hobea da eta txirrindularia orain 10 urte baino askoz hobeto zaintzen da. 

